
PROGRAMA No. 0470 

ROMANOS 

Cap. 7:11-25 

Ñakontinua ko árape ñande estudio Romanos capítulo 7 pegua. Opávo pe programa 

ohasava’ekue, jahechákuri mba’eichaitépa ohasa asy máva oñeha’äva oiko ley he’iháicha, pe 

mandamiento ha’éva tekoverä, ha’e avei manorä, he’iháicha versículo 10pe. Ndogueraháiri 

tekovépe. Ñandejára he’íkuri ley rehe “Upévare pejapo che rembiapoukapy ha apopyrä 

he’íva, kuimba’e ojapóva, oikovéta ipype.” Ijetu’u máva ojapopa haguä umi tembiapoukapy. 

Pe culpa ndaipóri léype. Culpa oï máva oimo’ävape ley ogueruha tekove ha pu’aka. Ley 

ndojapói ni peteïva umi moköi mba’e, uvei ohechauka kuimba’e ikangy ha ndaikatupyryiha. 

Ley, upéicha rupi, ñane kondena ha ogueru mano. Ja’ékuri avei peteï auto pyahu, ikatuha 

mba’e porä, ha katu omanehárö chofer nomanehakuaáiva, ikatu ogueru mba’e vai ha 

oporojuka. Pe culpa noïri pe áutorehe, uvei upe omanehávape. Ha apóstol Pablo ohai 

versículo 11pe: 

Romanos 7:11“...chembotavy, ha upe tembiapoukapýre voi che juka.” 

Upéva he’ise, angaipápe oñeme’ë tekove ha oñeñe’ë hese py’ara’ähárö. Angaipa 

opy’ara’ä maymáva oïva Yvaty Edéngui oka gotyo, ijehe ha Ñandejáragui. Satanás 

ogueroviauka ñande ru ypykuérape oïva’ekue Huerto Edénpe ndaikatuiha ojerovia 

Ñandejárare avei kuimba’ekuéragui ikatuha oiko tupä, Ñandejáraicha. Angaipa 

omboguerovia kuimba’épe ikatuha ojapo ley he’íva ha noikotevëiha Ñandejáragui. Kóva ha’e 

tape japu jajuhúva versículo 10pe ha ogueraháva manóme. Angaipa, ipahápe ojukáta; ley 

oguerúgui angaipa jeikuaa. Kuimba’e, ndaikatúi he’i mba’eve ijehe. Mba’e vai ndaipóri 

leype, oï kuimba’épe. Pe apañuäi niko problema humano. Kuimba’e rehe ndaikatúi jajerovia. 

Ha ñamoñe’ë ko’ágä Romanos capítulo 7, versículo 12: 

Romanos 7:12 “...ha opa ijapopyrä imarangatu, hekojoja ha py’a porä megua”. 

Ko versículope Pablo he’i jey leype ndaiporiha mba’eve ivaíva. Imarangatu 

omombe’úgui Ñandejára rembipota rehegua. Omombe’u ñandéve mba’éichapa Ha’e. Ley 

mba’ejerure niko hekojoja, máva ojapóva ohupyty mba’e porä. Imba’ejerure iporä, 

ndaipórigui mba’eve ivaíva hapykuéri. Pablo araka’eve ndo’apo’íri leype, uvei omomba’e.  

He’i kóicha versículo 13pe:  

Romanos 7:13 “...hesakä opytávo mba’eichaite pevépa ivai pe angaipa apo”. 

Kóva niko ñe’ëjovái vaicha. Mba’e porä piko oñembyai? Tembiapoukapy ndaikatúi 

ombohasa tekove. Kuimba’e oikotevë pytyvö okáguio, tembiapoukapy ohechaukágui 

mba’eichaitépa ivai pe angaipa apo. Ha versículo 14pe he’i: 

Romanos 7:14 “…che katu che kangy, ime’ëmbyre tembiguái ramo angaipápe”. 

Ko’ápe oñepyrü ñorairö orekóva apóstol Pablo. Ejesareko mba’éichapa ojepuru ko’ä ñe’ë 

“ñande” ha “che”. Pe ñe’ë “jaikuaa” ohechauka creyente kuéra oikuaaha. Pe ley niko 

espiritual Espíritu Santo ome’ëgui. Ha’e Ñandejára Ñe’ëmegua. Apóstol Pablo niko 1ra 

Corintios, capítulo 10, versículo 4pe ohenói Roca Espiritual. Ohechauka niko Espíritu Santo 

omoheñoiha. Israel desiertope orekókuri tembi’u ha bebida espiritual. He’i apóstol Pablo 1ra  

Corintios, capítulo 10, versículo 3 ha 4pe:“Upéicha avei, opavave ha’ekuéra ho’u pe tembi’u 

espiritu reheguáva, ha opavave hoy’u pe espiritu rehegua ojey’úvagui. Hoy’u hikuái pe 

espiritu rehegua itágui, omoirüva chupekuéra tape pukukue. Ha upe ita upéva Cristo 

va’ekue.” Umi ñe’ë “che katu carnal” jajuhúva versículo 14pe, he’ise so’oguigua ha so’o 

niko ikangy. Pe ñe’ë ko’ápegua “sarkinos”. Ndahe’iséi so’o ñande retepegua, ojeréva ñane 

kangue rehe. Ko ñe’ë niko neutron ha ikatu ojepuru mba’e porärä avei mba’e vairä. Yvypóra 

apytu’ü ha espíritu oïva ha oipurúva so’o ha upéva oñekontamina angaipa ndive. 

Techapyrä, ejesarekomína mitära’y rova rehe ha upéi emaña upe tova rehe 50 áño rire. 

Angaipa ohejáta ipypore upe tova rehe. So’o niko ndorekói tekove, ha ndoguerekói katupyry 

oguahë haguä Ñandejára rendápe. Oñemomba’e hese pe naturaleza pecaminosa, omba’apo 

máva retepy ha apytu’ü ruguápe. Máva apytu’ü niko ha’e tenda heñói haguä tembiapo vai. 

Umi neurona ñanemomýiva pya’e voi omýi tembiapo vairä. Ha Pablo omombe’u 

mba’éichapa yvypóra ojogua tembiguái oñevendeva’ekue capataz ñañáme orekóva tukumbo 

vaiete. Jahechamína ko’ágä, ñorairö orekóva máva ánga; ñamoñe’ë versículo 15: 

Romanos 7:15 “...upéva rangue, pe ndache a’eiha katu pe ajapóva”. 

Angirü che rendúva, ko’ápe jaguereko moköive naturaleza apóstol Pablo he’íva 

oñorairöiha oñondive ha upéicha ojehu maymáva creyente rehe. Ko ñorairö jajuhu ko 

capítulo pukukue. Creyente rete, iñapytu’ü ha ijespíritugui oiko ñorairö renda pe naturaleza 

pyahu oñeha’ähápe ipu’aka angaipa rehe. Ndépa reikuaa, angirü che rendúva, reikuaa ko 

ñorairö rehegua? Reguerekómapa tembiasa, rejapo rire tembiasa vai, ha upéi, eñeñandu vai 

rejapo haguére, emba’ejerure Ñandejárape ha ere chupe: “Che Jára, ¡ajavy niko!” Katuete 

niko maymáva creyente ohasámakuri avei koichagua tembiasa rupi. Simón Pedro rehe 

oikókuri avei apóstol Pablo rehe. 

Ko’ápe, apóstol Pablo oñe’ë moköive naturaleza rehe oipurúvo pe ñe’ë “che” – naturaleza 

tuja ha naturaleza pyahu rehe. Pe “che” ñepyrüetegua oñe’ë naturaleza tuja rehe oñeha’äva 

omombarete iderecho. Pablo rehe oñemombarete pe naturaleza tuja angaipa omyañágui 

chupe ojapo haguä upe ndoikuaáiva. Ha he’i Romanos capítulo 7, versículo 16pe:  

Romanos 7:16 “...ahechakuaa upévape tembiapoukapy iporäha”. 

Pe naturaleza tuja omboyke vove mandamiento –ko’ápe niko mba’epota rei– upéicharö 

pe naturaleza pyahu oñemoï peteï ñe’ëme ley ndive upe ñemboyke ivaiha. Pablo noñorairöi 

ley kóntrape ndojapói haguére. He’i hína, ambuekuéra creyente ndive ley iporäha. Ha 

versículo 17pe he’i: 

Romanos 7:17 “...ndaha’evéima che pe ajapóva, pe angaipa che pype oïvante”. 

Pablo ohechakuaa oguerekoha gueteri pe naturaleza tuja. Pe naturaleza tuja oiko creyente 

retepýpe oikoháicha Espíritu Santo. Upéva rehe oï ñorairö. Espíritu Santo ndaikatúi 

oñekompromete angaipa ndive, ndaikatúi ojegueraha porä angaipa ndive. Pe naturaleza tuja 

ndaikatúi ojapo mba’eve, angaipánte. Pe naturaleza pyahu katu ndaikatúi opeka.  

    Primera de Juan, capítulo 3, versículo 9pe, ñamoñe’ë kóicha: “Ñandejára ra’ýva guive 

ndoikói angaipa apópe, oguerekógui ipype voi Ñandejára rekove reñói, ha ndaikatúi 

hembiapo vaivérö, ha’égui Ñandejára ra’y.” Ko versículope he’i ñandéve angaipa apose oï 

gueteriha máva ha’éva creyente rekovépe. Pablo oikuaa pe naturaleza pyahu ndoikosevei- 

maha angaipa poguýpe. Peteï cristiano ikatu opeka, ha katu, ndoguerohorymo’äi angaipa apo. 

Ohechakuaáta ivaiha angaipa hekovépe. Romanos capítulo 7, versículo 18pe he’i: 

Romanos 7:18 “...ajapose ramo jepe iporäva, naiméi ajapo haguäicha”. 

Rehechakuaápa, angirü che rendúva, ndepype ndaiporiha mba’eve iporäva? Pablo 

oikumby jehasa asyrupive ipype ndaiporiha mba’eve iporäva. Heta cristiano oï ogueroviáva 

ikatuha ojapo tembiapo ho’ópe ha upéva Ñandejára oguerohorytaha. Umívape ikatu jajuhu 

heta iglesiaha rupi hembiapóva ha ñambojojakuaa yso michï ao ho’úvape térä kupi’ípe, 

ojapóva hembiapo ombokua’i ao térä yvyra. Ojepy’apyeterei kávaicha, ha katu ndojapói eíra. 

Upéva rangue ojapo vinagre ha ogueru jehasa asy. Omba’apo comité kuérape, oiko 

chuguikuéra presidente junta pegua, ha oipota oiko ha’ekuéra he’íva iglésiape. 

Hembiapoiterei ha oimo’ä oguerohoryha Ñandejárape, ha katu ndoikuaái añetehápe Cristope. 

Cristo rekove noïri ipype, ndojehechái hekovekuérape. Ha’ekuéra oñeha’ä ojapo opaite 

mba’e imbarete rupive ha ho’ópe. Noikumbýi, Pablo icha: “Che aikuaa chepype, che reko 

kangýpe, ndaiporiha pe iporäva.”   

Ehejamína ta’e ndéve angirü che rendúva. Oimeraë mba’e che ajapóva che ro’o kangýpe, 

Ñandejára ndoguerohorýi. Ndépa reikumby upeichaha? Kóva ha’e mbo’epy tuichaitéva. 

Pablo oikumbýkuri. Jesucristo he’íkuri amo San Juan, capítulo 3, versículo 6pe, kóicha: 

“Maymáva yvypóra niko ou ituvakuéragui, yvypórava...” Angirü che rendúva, upéicha niko.  

Ndaikatúi ambue hendáicha. Upéi 1ra de Juan, capítulo 3, versículo 9pe, ñamoñe’ë: 

“...Ñandejára ra’ýva guive ndoikói angaipa apópe...”Jajerovia vove Jesucristo rehe ha oiko 

chugui ñande Salvador, jaguereko pe naturaleza pyahu. Ko naturaleza pyahu ndojapói 

angaipa. Che apeka jave, angirü che rendúva, upéva pe naturaleza tuja rembiapo. 

Apóstol Pablo, ha’eva’ekue fariseo jerovu, ikatuva’ekue oguerovia tuichaha ikatupyrýgui 

heta mba’eépe. Ohaírö guare Filipenses, capítulo 3, versículo 4 al 6pe, he’íkuri: “Che 

ikatuva’erämo’ä avei ajerovia umíva umi mba’ére. Avave ndoguerekomo’äi chéicha 

mba’érepa ojeroviáta umívare. Añesirkunsidava’ekue 8vo díape, Israelguáva che, Benjamín 

kuérava, hebréo teete ha hebreo ra’y, Israel guava. Tembiapoukapykuaápe katu fariseo 

va’ekue che. Ha che rakate’ÿetereígui ko aroviávare, apu’äva’ekue iglesia guávare, ha 

tembiapoukapy appo rehe ñañe’ëtarö, ndaiporiva’ekue oje’eva’erä che rehe.” Ha Ñandejára 

resape oguahë hi’ángape ha ohechakuaa oñehundiha –opa mba’e ñehundipyre– ndaipóri ni 

peteï mba’e iporäva. Ko versículo ha’e apóstol Pablo mbohovái umi he’iséva kuimba’e 

orekoha katupyry ipype. Emoñe’ë ha ehechakuaa ndete voi. 

Pablo ohechakuaa ohechakuaa ndaiporiha mba’eve iporäva naturaleza tujápe avei 

ndaipóri pu’aka naturaleza pyahúpe. Naturaleza pyahu ojapose Ñandejára rembipota, pe 

kuimba’e carnal katu ndoiko poräi Ñandejára ndive ha ndojapói avei ley he’íva. Naturaleza 

pyahu ndoguerekói pu’aka ipype ha upépe niko heta cristiano ojavy. Ñepyrürä che cristiano 

háicha aimo’ä katuete aikotaha Ñandejára he’iháicha. Upéi, ahechakuaa ndaikatuiha ajapo.  

Nosë poräi chéve mba’eve. Aimo’ä chejehegui ikatutaha aiko cristianoháicha. Angirü che 

rendúva, oï moköi jejavy ndetuicháva ha cristiano kuéra ojapóva jepi heta jey, umíva niko: 

Ñepyrürä, oguerovia ikatuha oiko cristianoháicha ipu’akatee reheve, ha moköiha, oguerovia 

pe naturaleza pyahu orekoha pu’aka.  

Peteï evangelista ikatu ohupyty umi ohendúvo chupe he’i maymáva renondépe ojeroviaha 

Cristo rehe. Ha katu, roguerovia 90 por ciento umi decision ojejapóva iglesia kuérape ko’ágä 

rupi, ojapohague umi hermano ndaikatúiva oiko cristianoháicha. Rehasa vove tenonde pe 

evangelista ohenóivo, ere hína nde jupe: “Aikose Ñandejára he’iháicha. Ajapose upe 

iporävéva”. Pe evangelista he’ívo: “Umi oikoséva Ñandejára peguarä, tohupi ipo”, térä “umi 

oikoséva aguï Ñandejárare ha ome’ëséva hekove Ñandejárape, tohasa tenonde”, umíva 

ombohovaiva’erä. Maymáva cristiano oipota pe evangelista oikuave’ëva. Pe naturaleza che 

arekóva he’i: “Katuete niko aikose Ñandejára he’iháicha”. Upeichavéramo jepe, ndaipóri 

pu’aka naturaleza pyahúpe, ko’ápe heta hermano ojavy. Oï ohasáva heta jey ha heta áño aja 

tenonde ojejapo jave invitación ojehasa haguä, ha mba’eve ndohupytýiri. Ohasánte tenonde.  

Ndaikatúi ohupyty mba’eve oipotáva.  

Pe comentarista Doctor Newell he’i kóicha: “¡Ikatu niko aipota, ndaikatúi ajapo!” 

Ndaikatúi jajapo mba’e porä jajaposéva. Religión kuérape ojeguerovia ikatuha ojeguereko 

tembipota porä. Heta ñehenói ojejapo ko’ágä rupi kuimba’e rembipotápe. Yvypóra ojapose 

mb’e porä. Ikatu oipota ha he’i ojapotaha, ha katu, mba’éichapa ojapóta? Tembipota porä rire 

oïva’erä tembiapo porä apo. Ñamoñe’ë ko’ágä Romanos capítulo 7, versículo 19: 

Romanos 7:19 “Ndajapói pe mba’e porä ajaposéva, pe angaipa ajapose’ÿvante.” 

Angirü che rendúva, ndépa reikuaa ko versículo ombo’éva? Oñe’ë peteï cristiano ndoiko 

poräivare. Ko versículo noñe’ëi apóstol Pablo rekove rehe tenondeve misionero icha. Ko 

pasaje oñe’ë peteï kuimba’e oñeha’äva gueteri ipu’akápe omoheñói haguä tekove Ñandejára 

oguerohorýva. Pe naturaleza pyahu oñemomombyry. Hekove oñehundi. Ndaipórikuri vy’a 

apóstol Pablo rekovépe oiko rire pe tembiasa Damasco rapépe, upépe oïkuri 3 ára ohecha’ÿre, 

ndokarúi ha ndoy’úi avei, upéicha ñamoñe’ë libro Hechos de los apóstoles, capítulo 9, 

versículo 9pe.  Ha, ko’ágä ko’ápe Romanos, capítulo 7, versículo 19pe, jajuhu pe joavy ha 

ñorairö umi moköi naturaleza apytépe creyente orekóva. Maymáva ojeroviáva Cristo rehe 

oñakäityva’erä otï ha oñeñandu vaígui, ohechakuaávo mba’éichapa raka’e ha’e ymave. 

Ivaiete niko añetehápe, péicha oiporavóramo peteï creyente. Ha ñamoñe’ë ko’ágä versículo 

20:  

Romanos 7:20 “...ndachevémai pe ojapóva, pe angaipa che pype oïvante.” 

Apóstol Pablo omyesakä ko mba’e ome’ëvo techapyrä mba’e vai apoha oikéva mbaretépe 

Pablo rógape ha ojokua chupe. Ko mba’e vai apoha niko angaipa ha ha’e oñemombarete. 

Pablo ohechakuaa pe naturaleza tuja noñemoïri peteï ñe’ëme angaipa ndive. Kóva ndaha’éi 

excusa Pablo ome’ëva ko’ápe, pe naturaleza tuja ha’égui responsable ha upe ombohováiva 

angaipápe. Ko’ágä pe versículo 21pe ñamoñe’ë: 

Romanos 7:21 “...ivaíva mante ajuhu che rapépe.” 

“Pe ley” oñe’ëha ko versículope ndaha’éi pe ley mosaic oñe’ëha jepi. Uvei ha’e peteï 

principio, apopyrä tekovépegua osëva Pablo rembiaságui ha oï avei ipype ley mosaica.  

Angirü che rendúva, oimeraë ára nde reñeha’ä vove rejapo tembiapo porä ha eñeha’ä ejapo 

tembiapo Ñandejárape guarä nde espíritupe, pe naturaleza tuja oïta upépe oñeha’ä haguä 

nembyai. Temimo’ä vai oikéta ne apytu’üme. Maymáva Ñandejára ra’y taha’e ha’éva pe vida 

spiritual orekóva, ohechakuaava’erä opaichagua tembiapo ha akóinte ñaña orekoha ipype.  

Ndohechakuaái vove kóva, katuete oho vaíta hekove cristianoháichape. Ha he’i apóstol Pablo 

Romanos capítulo 7, versículo 22pe: 

Romanos 7:22 “Che pype niko iporä chéve pe Ñandejára rembiapoukapy”. 

Ko’ágä, “Ñandejára rembiapoukapy” ko versículo pegua, oñe’ë ley mosaic rehe.  “che 

pype” ko’ápe ojoavy kuimba’e oka gotyogua ndive, kuimba’e tuja ojoavyháicha kuimba’e 

pyahu ndive. Oï heta ndohecháiva peteïcha kuimba’e hyepypegyua ha kuimba’e pyahúpe.  

Ko’ápe Pablo oñe’ë ñorairö orekóva máva imarangatúva, ha ndaha’éi ñorairö orekóva 

angaipa apoha. Ko kuimba’e katuete creyente. Ko’ágä, versículo 23pe, he’i: 

Romanos 7:23 “...angaipa rembiapoukapy, oïva che pype ha che jopýva”. 

Pe ñe’ë “che pype” ko’ápe oñe’ë máva oñanduhápe ojehúva. Godet he’i oïha irundy ley 

oje’éva ko versículope ha mboyveguápe. Mbohapy jajuhu ko versículope. Moköi oï pe 

creyentegui oka gotyo, ha umíva ha’e ko’äva: 

Peteïha, Ñandejára ley, jahechava’ekue versículo 22pe. 

Moköiha, Ley angaipa rehegua, jahechava hína versículo 23pe. 

Upéi jaguereko umi omba’apóva creyente rekovépe, ha umíva niko ko’äva: 

Peteïha, Ley apytu’ümegua, jajuhu versículo 23pe. 

Moköiha, Ley máva rete rehegua, jajuhúva avei versículo 23pe. 

Ha, ko’ágä Ñandejára Ley ha’éva pe Moisés tembiapoukapy. 

Ley angaipa rehegua niko pe naturaleza pecaminosa. 

Ley apytu’ü rehegua ha’e pe sentido moral orekóva pe hombre natural. 

Ha pe ley ñande pypegua niko mba’éichapa ñande rete pegua omba’apo ha oja ñande 

rekove rehe. 

Yvypóra ndoguerekói katupyry ipype okañy haguä ley angaipa rehegua ñeñapytïgui.  

Pytyvö ouva’erä upéicharö, okáguio. 

Nañahundíri pe naturaleza tuja jajesalva jave, ha upeichavéramo jepe, ndajaguerekói avei 

pu’aka pe naturaleza pyahúpe. Kóva ogueraha Ñandejára ra’y añetévape, he’i haguä: 

“Aichejáranga che. Mávapa che pe’áta pe mano pu’aka, che retépe oïvagui?” he’iháicha 

Pablo ko’ápe versículo 24pe: 

Romanos 7:24“... Mávapa che pe’áta pe mano pu’aka, che retépe oïvagui?” 

Kóva ha’e Pablo rembiasa creyente háicha. Ha’e niko kuimba’e ojesalvámava. 

Oñorairökuri ha Jacob cha avei, Antiguo Testamentope oïva, opyta ikarë. 

Pe ñe’ë “Aichejáranga che” jajuhúva ko’ápe versículo 24pe, ogueraha ipype ñembyasy 

oñandúva máva heta oñorairö rire. Pablo ndaikatuvéima oñorairö. Ndaha’éi niko mba’ejerure 

kangy. Oheka hína pytyvö okáguio oúva. 

Pe “mano pu’aka, che retépe oïva” ha’e he’íva ko versículo 24pe, ha’e ñe’ë omombe’úva 

Roma jepokuaa oñeñapytïvo omanóva pe jukahare ndive. Upe oporojukava’ekue 

oguerekova’erä upe ojukava’ekue re’öngue inéva castigo ramo. Techapyrä vaiete ko ñande 

rete jaikoha rehegua. Nemandu’áke Pablo he’iha ko’ápe ha’eha miserable, ndahe’íri ha’eha 

culpable. Upéva he’ise, ndohekaiha ñangaipágui ñyrö, uvei oheka pytyvö ani haguä oiko pe 

naturaleza pecaminosa tembiguáirö. Ko capítulo 7 opa, he’ívo versículo 25pe kóicha: 

Romanos 7:25 “...che kangýgui, aime angaipa rembiapoukapy poguýpe”. 

Ñeha’ä jejapo ley he’íva, jaiko ramo gueteri ha’e he’iháicha, angirü che rendúva, ñande 

gueraha angaipa ha manóme. Ndaipóri mba’e porä ipype. Pe versículo 25 ha’e mbohovái 

mba’ejerure pytyvö rehegua jajuhúva versículo 24pe. Ñandejára oikuave’ëkuri säso. Kóva 

ñande gueraha capítulo 8 kuatiañe’ë Romanospe, upépe säso ojehechauka porä. Säso 

jaguereko Jesucristo rupive. Hese rupive jaguereko salvación, avei pe santificación. Cristo 

ome’ëmbáma ñandéve umi mba’e ñaikotevëva. Opavave ouva’erä Cristo rupi. 

Apóstol Pablo omohu’ä ko capítulo 7 omohu’ävo pe ñorairö oñepyrüva’ekue oñe’ë 

versículo 7pe. Ha ko’ápe reguereko pe principio tuichaitéva. Oï moköi naturaleza peteïteï 

creyentepe. Pe naturaleza tuja angaipa léype añónte ikatu oservi. Pe naturaleza pyahu ikatu 

oservi Ñandejára léype añónte. Peteïvante imbaretevéta creyente rekovépe. 

 Ha péicha angirü che rendúva, ñamohu’ä ñande estudio Romanos capítulo 7 pegua. 

Ñakontinuáta Ñandejára pytyvö rupive pe programa oútavape, upérö ñañepyrüta jaestudia pe 

capítulo 8, upépe apóstol Pablo omopmbe’u oïha Peteï añoite ikatúva ome’ë säso, upéva ha’e 

Ñandejára Espíritu Santo. Romokyre’ÿ oremoirü haguä. Jajojuhu jey peve. ¡Ñandejára 

tanderovasa akóinte! 

 


